
	1.
	Կարգավորման ենթակա ոլորտի կամ խնդրի սահմանումը, առկա իրավիճակը և անհրաժեշտությունը

	
	ՀՀ կառավարությունը 2022թ. հուլիսի 14-ին ընդունել է «Պետական գույքի կառավարման ոլորտի բարեփոխումների ռազմավարությունը և դրանից բխող գործողությունների ծրագիրը հաստատելու մասին» թիվ 1063-Լ որոշումը (այսուհետ՝ Որոշում)։
Որոշման թիվ 1 հավելվածով հաստատված՝ Պետական գույքի կառավարման ոլորտի բարեփոխումների ռազմավարության (այսուհետ՝ Ռազմավարություն) 4-րդ կետի 2)-րդ ենթակետով նախատեսվում է պետական սեփականություն համարվող անշարժ գույքի և բաժնետոմսերի վաճառքի (օտարում, մասնավորեցում) կազմակերպման և կառավարման բնագավառում նոր գործիքակազմի կիրառում, մասնավորապես՝ օտարման ենթակա և ներդրումային գրավչություն ունեցող գույքի հիման վրա բաժնետիրական ընկերության ստեղծում, բաժնեմասերի վաճառքի գրավչության բարձրացման ու վաճառքի իրականացման բնագավառում նոր մոտեցումների կիրառում։
Պետական գույքի գրավչության բարձրացումը, վաճառքի ու օգտագործման տրամադրման խթանման առավել արդյունավետ գործիքակազմի կիրառումը, ներդրումների ներգրավման խթանումը հանդիսանում են Ռազմավարության հիմնական նպատակներից։
Որոշման թիվ 2 հավելվածով հաստատված՝ Պետական գույքի կառավարման բարեփոխումների գործողությունների ծրագրի 3-րդ կետի համաձայն Պետական գույքի կառավարման կոմիտեի  կողմից պետք է ապահովվի պետական գույքի օտարման բնագավառում նոր գործիքակազմի ներդրման ուղղությամբ գործողությունների ծրագրի կազմման և իրականացման աշխատանքները, մասնավորապես՝ պետական գույքի վաճառքի գրավչության բարձրացման և քաղաքաշինական ու այլ սահմանափակումների, ինչպես նաև ենթակառուցվածքների հետ կապված խնդիրների լուծման ուղղությամբ միջոցառումների իրականացում և այդ նպատակով բարձր արժեք ու իրացվելի գույքի նկատմամբ 100 տոկոս պետական մասնակցությամբ կազմակերպության (կազմակերպությունների) ստեղծում և դրա (դրանց) բաժնետոմսերի վաճառքի կազմակերպում։ 
Միաժամանակ ՀՀ կառավարության 18.11.2021թ. N 1902-Լ որոշման N1 հավելվածի՝ Հայաստանի Հանրապետության կառավարության 2021-2026 թվականների գործունեության միջոցառումների ծրագրի 103-րդ կետով նախատեսված է՝ որպես մասնավորեցման ոլորտում նոր գործիքակազմի կիրառում՝ ֆոնդային բորսայի միջոցով իրականացնել համեմատաբար բարձր շահութաբերություն ունեցող պետական մասնակցությամբ առևտրային կազմակերպությունների մասնավորեցման գործընթաց։
Ներկայումս պետության սեփականություն համարվող անշարժ և շարժական գույքը հիմնականում ֆիզիկապես և բարոյապես մաշված է, որի պատճառով գույքի հիմնական մասի իրացվելիության մակարդակը և ներդրումային գրավչությունը բավականին ցածր են։ Նոր գործիքակազմի կիրառմամբ նախատեսվում է բարձրացնել իրացվելիության մակարդակը։ 
Որպես նոր գործիքակազմի կիրառում նախատեսվում է բարձր (առնվազն մեկ մլրդ դրամ և ավելի) արժեք ունեցող, իրացվելի և ներդրումային գրավչություն ունեցող մեկ և/կամ ավելի գույքերի ներդրմամբ ստեղծել 100 տոկոս պետական մասնակցությամբ նոր բաժնետիրական ընկերություններ, ինչի շնորհիվ քաղաքաշինական և կոմունիկացիոն սահմանափակումների խնդիրների լուծման և գործարար նախնական ծրագրերի մշակման միջոցով կապահովվի պետական ակտիվների գրավչության բարձրացումը, իսկ ֆոնդային բորսայի միջոցով ընկերությունների բաժնետոմսերի մասնավորեցման շնորհիվ գործուն քայլեր կկատարվեն արժեթղթերի շուկայի զարգացման բնագավառում։
Ելնելով ՀՀ կառավարության որդեգրած քաղաքականությունից, մասնավորապես՝ պետական գույքի կառավարման ոլորտի բարեփոխումների ռազմավարության և 5-ամյա միջոցառումների ծրագրի 103-րդ կետի դրույթներն ապահովելու նպատակով նախատեսվում է իրականացնել պիլոտային ծրագիր։
Պիլոտային ծրագրի առաջին փուլով, այն է՝ սույն նախագծով նախատեսվում է Հայաստանի Հանրապետության սեփականության սեփականությունը հանդիսացող ք.Երևան, Նալբանդյան 28 հասցեում գտնվող 7809,9 քառ.մ մակերեսով շենքի և դրա զբաղեցրած 0,262 հա հողամասի (շենքի զբաղեցրած 0,262 հա հողամասի և ընդհանուր oգտագործման տարածքների նկատմամբ սեփականատերն ունի 78099/81153 բաժնային սեփականության իրավունք) ներդրմամբ ստեղծել «Ռիփաբլիք Պլազա» բաց բաժնետիրական ընկերություն։ 
[bookmark: _GoBack]Պիլոտային ծրագրի հաջորդ փուլերով նախատեսվում է նոր ստեղծված ընկերեությունն ընդգրկել մասնավորեցման ծրագրում: Ընդ որում, ընկերությունը մասնավորեցման ծրագրում ընդգրկվելու աշխատանքներին զուգահեռ պետք է կատարվեն նաև այլ աշխատանքներ՝ կապված գույքի գրավչության բարձրացման հետ։ Խոսքը ներդրումային (գործարար) նախնական ծրագրի մշակման, քաղաքաշինական, կոմունիկացիոն (ջրամատակարարում և ջրահեռացում, էլեկտրամատակարարում, գազամատակարարում) սահմանափակումների, ինչպես նաև ենթակառուցվածքի ստեղծման կամ բարելավման հետ կապված խնդիրների լուծման մասին է։
Ք.Երևան, Նալբանդյան 28 հասցեում գտնվող շենքն իրենից բացառիկ արժեք է ներկայացնում իր տեղակայման, պատմական և մշակութային հուշարձան լինելու, ինչպես նաև շքեղ ճարտարապետության շնորհիվ։ Շենքի դիմային մասն ամբողջությամբ և կողային մի մասը սրբատաշ տուֆ է, ճարտարապետական բացառիկ լուծումներով, զարդաքանդակներով, ազգային զարդանախշերով և խոյակներով։ Սակայն շենքի ներքին հարդարումը գտնվում է մեղմ ասած անմխիթար վիճակում և ունի կապիտալ վերանորոգման և ժամանակակից լուծումներով արդիականացնելու անհրաժեշտություն։ Այս ամենն իրականացնելու համար պահանջվում են խոշոր ֆինանսական միջոցներ, ինչը նախատեսվում է իրականացնել ոչ պետական միջոցների ներգրավմամբ։ 
Շենքի պահառությունն ու սպասարկումն ապահովելու նպատակով պետությունը տարեկան ծախսում է մոտ 33 մլն.դրամ։
2023թ. հուլիսի 10-ի դրությամբ գնահատման արդյունքում ք.Երևան Նալբանդյան 28 հասցեում գտնվող Հայաստանի Հանրապետության սեփականությունը հանդիսացող անշարժ գույքի շուկայական արժեքը կազմում է 16,913,200.0 հազ.դրամ, ինչն էլ ընկած է նոր ստեղծվող ընկերության կանոնադրական կապիտալի հիմքում։
Շենքի տեղակայումը և արտաքին տեսքն ապահովում են գույքի բարձր արժեքը։ Սակայն շենքի բարձր արժեքը կարող է խոչընդոտել մեծաթիվ ներդրողների, որոնք ի վիճակի չեն լինի ներդնել շուրջ 17 մլրդ. դրամ գումար և գնել շենքը, այնուհետ՝ լրացուցիչ ներդրումներով իրականացնել վերանորոգման աշխատանքներ։ Մինչդեռ, եթե հնարավորություն ստեղծվի փոքր ներդրողների համար՝ շատերը կցանկանան որոշակի բաժնեմաս ձեռք բերել։ Մեծաթիվ ներդրողներ ներգրավելու արդյունքում գույքի շուկայական արժեքը կարող է բարձրանալ։
Բաժնետիրական ընկերությունը որպեսզի կարողանա իրականացնել անհրաժեշտ ներդրումները անշարժ գույքը գրավիչ դարձնելու նպատակով, պետք է թողարկի արժեթղթեր ներդրումային ծրագրի չափով։ Շենքի ապագա լավագույն և արդյունավետ օգտագործման համար անհրաժեշտ է բարձրակարգ խորհրդատվական ծառայություն, որից հետո պետք է իրականացնել նախագծման աշխատանքներ։ Հաշվի առնելով մինչև շինարարության սկիզբը պահանջվող ծառայությունների շուկայական գները անհրաժեշտ կլինի թողարկել արժեթղթեր (միգուցե պարտատոմս), որպեսզի ընկերությունը պետական բյուջեի համար լրացուցիչ ծախսեր չառաջացնի։ 
 Ք.Երևան, Նալբանդյան 28 հասցեում գտնվող 7809,9 քառ.մ շենքից՝ 
ա. 146,9 քառ.մ և 331,9 քառ. ամրացվել է ՀՀ վարչապետի աշխատակազմին (ՀՀ կառավարության 26.12.2019թ. թիվ 1972-Ա և 06.05.2021թ. թիվ 708 որոշումներ),
բ. 320,9 քառ.մ ամրացվել է ՀՀ կադաստրի կոմիտեին (ՀՀ կառավարության 16.07.2020թ. թիվ 1188-Ա որոշում),
գ. 790,8 քառ.մ ամրացվել է ՀՀ բարձր տեխնոլոգիական արդյունաբերության նախարարությանը (ՀՀ կառավարության 15.04.2021թ. թիվ 564-Ա որոշում),  
դ. 6219,4  քառ.մ ամրացվել է Պետական գույքի կառավարման կոմիտեին, որից՝
- 167,3 քառ.մ օգտագործման իրավունքով տրամադրվել է Հայաստանի Հանրապետության վարչապետի աշխատակազմի «Հանրային կապերի և տեղեկատվության կենտրոն» պետական ոչ առևտրային կազմակերպությանը,
- 572,3 քառ.մ «Ճանապարհային դեպարտամենտ» հիմնադրամին (346 քառ.մ տարածքը հետ վերցնելու մասին ՀՀ կառավարության որոշման նախագիծը առանձին դրվել է շրջանառության մեջ, որն ընդունվել է 30.03.2023թ. թիվ  420-Ա որոշմամբ),
- 318 քառ.մ տարածքը վարձակալությամբ տրամադրվել է «Հայփոստ» ՓԲԸ-ին,
- 17,2 քառ.մ տարածքը վարձակալությամբ տրամադրվել է քաղաքացի Ավետիս Սահակյանին,
- 114,8 քառ.մ տարածքը վարձակալությամբ տրամադրվել է «Տելեկոմ Արմենիա» ՓԲԸ-ին։
Սույն նախագծով նախատեսվում է նաև ՀՀ վարչապետի աշխատակազմից, ՀՀ բարձր տեխնոլոգիական արդյունաբերության նախարարությունից և ՀՀ կադաստրի կոմիտեից հետ վերցնել համապատասխան տարածքները և ամրացնել Պետական գույքի կառավարման կոմիտեին, իսկ Կոմիտեի հետ «Հանրային կապերի և տեղեկատվության կենտրոն» ՊՈԱԿ-ի, «Ճանապարհային դեպարտամենտ» հիմնադրամի հետ կնքած պայմանագրերը լուծել։ 
Հաշվի առնելով, որ ք.Երևան, Նալբանդյան 28 հասցեում գտնվող վարչական շենքը (Արհմիությունների տուն և կապի նախարարություն) ընդգրկված է ՀՀ կառավարության 07.10.2004թ. թիվ 1616-Ն որոշմամբ հաստատված Երևան քաղաքի պատմության և մշակույթի անշարժ հուշարձանների պետական ցուցակում (կետ 1.6, տող 96.3)՝ Նախագծով նախատեսվում է, որ «Ռիփաբլիք Պլազա» ԲԲԸ-ն պարտավոր է պահպանել «Պատմության և մշակույթի անշարժ հուշարձանների ու պատմական միջավայրի պահպանության և օգտագործման մասին» օրենքի դրույթները։ 
Նախնական ժամանակահատվածում Ընկերության գործունեությունը և մասնավորեցման ծրագրում ընդգրկվելուն զուգահեռ այլ աշխատանքների իրականացումը՝ նախատեսվում է ապահովել Պետական գույքի կառավարման կոմիտեի ռեսուրսների, ինչպես նաև տարածքը վարձակալությամբ տրամադրելու դիմաց ստացվող վարձավճարների հաշվին, ինչը ներկա պահին կազմում է ամսական կազմում է 1,586.6 հազ.դրամ, իսկ տարեկան՝ 19,039.2 հազ.դրամ։

	2.
	Իրավական ակտի նախագիծը մշակող պատասխանատու մարմինը

	
	Նախագիծը մշակվել է Պետական գույքի կառավարման կոմիտեի կողմից

	3.
	Լրացուցիչ ֆինանսական միջոցների ահրաժեշտության և պետական բյուջեի եկամուտներում և ծախսերում սպասվելիք փոփոխությունների մասին 

	
	Նախագծի ընդունումը լրացուցիչ ֆինանսական միջոցների ահրաժեշտություն և պետական բյուջեում ծախսերի և եկամուտների էական ավելացում կամ նվազում չի նախատեսում

	4.
	Նախագծի ընդունման առնչությամբ ընդունվելիք այլ իրավական ակտերի կամ դրանց ընդունման անհրաժեշտության բացակայության մասին տեղեկանք

	
	Նախագծի ընդունմամբ նախատեսվում է «Պետական գույքի մասնավորեցման 2017-2020 թվականների ծրագրի մասին» օրենքում կատարել փոփոխություն։

	5.
	Կապը ռազմավարական փաստաթղթերի հետ. Հայաստանի վերափոխման ռազմավարություն 2050, ՀՀ կառավարության 2021-2026թթ. ծրագիր, ոլորտային և /կամ այլ ռազմավարություններ

	
	Նախագիծը բխում է `
1. ՀՀ կառավարության 14.07.2022թ. «Պետական գույքի կառավարման ոլորտի բարեփոխումների ռազմավարությունը և դրանից բխող գործողությունների ծրագիրը հաստատելու մասին» թիվ 1063-Լ որոշման թիվ 2 հավելվածի 3-րդ կետից, 
2. ՀՀ կառավարության 18.11.2021թ. N 1902-Լ որոշման N1 հավելվածի 103-րդ կետից։
Նպատակն է՝
1. գույքի արդյունավետ կառավարումը,
2. պետական գույքի մասնավորեցման շնորհիվ ՀՀ պետական և համայնքային բյուջեների եկամուտների ավելացումը և գույքի հանրային օգտակարության բարձրացումը,
3. պետական գույքի կառավարման ոլորտում պետություն-մասնավոր հատված փոխշահավետ գործընկերության համար անհրաժեշտ պայմանների ստեղծումը և համագործակցությունը,
4. պետական գույքի արդյունավետ օգտագործման ճանապարհով տնտեսության իրական հատվածում ներդրումների ներգրավման ապահովումը։



